ՏԵՂԵԿԱՆՔ
«ՖԻՆԱՆՍԱԿԱՆ ՀԱՇԻՎՆԵՐԻ ՎԵՐԱԲԵՐՅԱԼ ՏԵՂԵԿՈՒԹՅՈՒՆՆԵՐԻ ԱՎՏՈՄԱՏ ՓՈԽԱՆԱԿՄԱՆ ՄԱՍԻՆ» ԻՐԱՎԱՍՈՒ ՄԱՐՄԻՆՆԵՐԻ ԲԱԶՄԱԿՈՂՄ ՀԱՄԱՁԱՅՆԱԳՐԻՆ ՄԻԱՆԱԼՈՒ ՆՊԱՏԱԿԱՀԱՐՄԱՐՈՒԹՅԱՆ ՄԱՍԻՆ

Հաշվի առնելով Կառավարության սկզբունքային համաձայնությունը Հայաստանի Հանրապետությունում ներդնելու օտարերկրյա հարկային ռեզիդենտների ֆինանսական հաշիվների մասին տեղեկությունների հավաքագրման և փոխանակման Տնտեսական համագործակցության և զարգացման կազմակերպության (այսուհետ՝ ՏՀԶԿ) Միասնական հաշվետվական ստանդարտը (Common Reporting Standard; այսուհետ՝ Ստանդարտ), Կառավարության 2019 թվականի դեկտեմբերի 12-ի №1830-Լ որոշմամբ հաստատված հավելված 2-ի 2.2.10-րդ կետով նախատեսվում է առաջիկա տարիներին ստեղծել ՀՀ հաշվետու ֆինանսական հաստատություններում օտարերկրյա ռեզիդենտների ֆինանսական հաշիվների վերաբերյալ տեղեկությունների հավաքագրման, ավտոմատացված հաղորդման և օտարերկրյա իրավասու մարմինների հետ փոխանակման, ինչպես նաև ՀՀ ռեզիդենտների կողմից օտարերկրյա պետությունների ֆինանսական հաստատություններում ունեցած հաշիվների վերաբերյալ օտարերկրյա իրավասու մարմիններից ստացվող տեղեկությունների օգտագործման համակարգ (այսուհետ՝ Համակարգ): 
Համակարգի տարրերից է ֆինանսական հաշիվների վերաբերյալ տեղեկությունների փոխանակում օտարերկրյա իրավասու մարմինների հետ, որի իրավական հիմքը կազմում և ընթացակարգը սահմանում է «Ֆինանսական հաշիվների վերաբերյալ տեղեկությունների ավտոմատ փոխանակման մասին» իրավասու մարմինների միջև բազմակողմ համաձայնագիրը (Multilateral Competent Authority Agreement on Automatic Exchange of Financial Account Information; այսուհետ՝ Համաձայնագիր)։ Համաձայնագրին միանալը՝ Համակարգի ներդրման պարտադիր նախապայմաններից է և նախատեսված է ՀՀ կառավարության 2019 թվականի դեկտեմբերի 12-ի №1830-Լ որոշման Հավելված №2 թիվ 2.2.10 միջոցառման «դ» կետով։
[bookmark: _GoBack]Ներկայիս դրությամբ Համաձայնագիրը ստորագրել է 119 ենթադատություն։ Համաձայնագիրը բխում է ՏՀԶԿ և ԵԽ 25․01․1988թ․ Հարկային հարցերով փոխադարձ վարչական աջակցության մասին կոնվենցիայից (2010թ․ արձանագրության փոփոխություններով), որին Հայաստանի Հանրապետությունը միացել է 2020 թվականի հունիսի 1-ին։ Համաձայնագրի ստորագրումն ինքնըստինքյան չի նշանակում բոլոր ստորագրած պետությունների իրավասու մարմինների հետ տեղեկությունների փոխանակման մեկնարկ: Համաձայնագրին միանալուց հետո՝ տեղեկությունների փոխանակումը մեկնարկելու համար Համաձայնագիրը համակարգող մարմնին (ՏՀԶԿ-ի Քարտուղարություն) կներկայացվի սահմանված ձևի պաշտոնական ծանուցում, որում կհաստատվի տեղեկություններ փոխանակելու ՀՀ ցանկությունը կամ վերջինիս բացակայությունը` ըստ յուրաքանչյուր ենթադատության։
Ելնելով վերոգրյալից, ինչպես նաև կարևորելով Ստանդարտի ներդրման գործընթացը և նպատակ ունենալով ապահովելու ՀՀ կառավարության 2019 թվականի դեկտեմբերի 12-ի №1830-Լ որոշման Հավելված №2 թիվ 2.2.10 միջոցառման «դ» կետով սահմանված միջոցառման կատարումը՝ նպատակահարմար է Հայաստանի Հանրապետության միացումը «Ֆինանսական հաշիվների վերաբերյալ տեղեկությունների ավտոմատ փոխանակման մասին» իրավասու մարմինների բազմակողմ համաձայնագրին։ 


